Nico van Gijsen: Sé werk kapitaalwins as jy binne
gemeenskap trou

As ’'n egpaar binne gemeenskap van goedere getroud is en die man bemaak sy

helfte van hul primére woning aan sy vrou, is geen kapitaalwinsbelasting betaalbaar
deur sy boedel wanneer hy sterf nie, skryf Nico van Gijsen.

'n Leser vra die afgelope week: “Ek en my vrou is binne gemeenskap van goedere
getroud. As ek te sterwe kom, gaan die huis outomaties oor na haar toe?”

Hy wou ook weet oor die kapitaalwinsbelasting (KWB) sou hy sterf, of sou hulle die huis
verkoop. Dit is hul primére woning.

Huwelike binne gemeenskap van goedere

Ons kyk eers wat sé die Wet op Huweliksgoedere (Wet 88 van 1984).

Kom ons neem net eers weer kennis van art. 11 van die wet wat baie duidelik daaroor is
dat die gemeenregtelike beginsel van die maritale mag van die man nietig is. Te veel vroue
wat aan my skryf, meen dat synde hulle binne gemeenskap van goedere getroud is, die
man die beslissende mag in die huis het.

Dit is twak. Julle is gelyk.

In huwelike binne gemeenskap van goedere, nog meer so. Alles wat julle het, of kry, word
om die helfte besit (uitgesluit bates wat in 'n voorhuwelikse kontrak uitgesluit is). Dit is deel
van die gemeenskaplike boedel, sonder om te spesifiseer wie se helfte is wie s’n.

Net nog 'n punt: Baie vroue glo dat as hulle saam met hul man 'n testament (gewoonlik
volgens manlief se instruksies) opgestel het, hulle (die vroue) nie later anders mag besluit
nie. Daardie testament is bindend, dink hulle.

Dit is nie so nie. Elkeen kan sy of haar helfte van die gemeenskaplike boedel bemaak soos
wat hy of sy wil.

Testamentére bemaking

Kyk ons nou na die leser se vraag oor of “die huis outomaties na sy vrou oorgaan by sy
afsterwe” is die antwoord mos duidelik. Nee.

As dit is wat hulle wil hé, moet elkeen in sy of haar testament sy of haar helfte van die huis
aan die ander een bemaak. Soos ek hierbo noem, kan jy jou helfte van die
gemeenskaplike boedel, wat die huis sal insluit, bemaak soos wat jy wil.

As sy dit moet kry, bemaak dan jou helfte aan haar. En omgekeerd.

Doen jy dit nie, en jy het nie jou “halwe huis” aan iemand anders bemaak nie, val die
“halwe huis” in die restant van jou boedel. En dan word daarmee gehandel as 'n
restantbemaking aan wie jy ook al die restant van jou boedel bemaak het.

Gewoonlik vererf die restant maar aan die oorlewende gade, maar dit sal nie kwaad doen
om seker te maak nie. Ek sien snaakse testamente. Ons howe is verdere getuienis dat nie
almal wat testamente opstel, weet wat hulle doen nie.

KWB en die primére woning

By die verkoop van 'n kapitale bate — en doodgaan is 'n seker manier om jou bates van die
hand te sit — kom KWB ter sprake. Enige vaste eiendom wat jy besit sal onderhewing wees
aan KWB, wat uiteraard jou woonhuis, of in lyn met ons bespreking vandag, jou helfte van
die woonhuis, insluit.

Kapitaalwinsbelasting, soos die naam aandui, word gehef op die kapitale wins ter sake.
Die kapitale wins word bereken deur die basiskoste (dit is die aankoopprys, plus uitgawes

aangegaan ter verbetering van die eiendom) af te trek van die waarde, of verkoopprys, op
die dag waarop jy die eiendom van die hand gesit het.

Jy betaal nie die belasting op hierdie volle wins nie. Daar is eerstens die uitsluitingsbedrae
wat jou belastinglas sal verminder. Natuurlike persone het jaarliks 'n uitsluitingsbedrag van
R50 000 op kapitale winste in daardie jaar. In die jaar van jou dood word die bedrag
verhoog tot R440 000.

As dit 'n primére woning is (wanneer jy vir die volle tyd die huis primér as woning gebruik
het), is daar 'n bykomende uitsluiting van R3 000 000. As jy dus jou huis vir R3 miljoen
verkoop, is geen KWB betaalbaar nie.

Na die uitsluitings word 40% van die bedrag so verkry, bygetel by jou inkomste vir die jaar
en belas as inkomste.

Die oordrag van KWB

In ons leser se geval, waar hy sy helfte van die gemeenskaplike bate, hul woonhuis, aan
sy vrou laat vererf, wat is die KWB-gevolg?

Kom ons gee 'n tree terug. As hulle die huis verkoop, is die R3 miljoen-uitsluiting vir 'n
primére woning steeds van toepassing. Maar dan het elkeen 'n uitsluiting van R1 500 000.
Hulle besit elkeen regtens mos net die helfte van die huis.

En by die man se afsterwe? Bemaak hy sy helfte van die huis aan sy vrou, is geen KWB
betaalbaar deur sy boedel nie. Die basiskoste van die huis (onthou, aankoopprys, plus die
koste van verbeteringe) word na haar as langslewende oorgedra.

Wanneer sy eendag die huis verkoop, of sterf, sal KWB bereken word op die waarde van
die huis dan, minus die basiskoste van toe hulle die huis gekoop het, plus die verbeteringe
wat aangebring is.

Dan kom die primére woning-uitsluiting vir KWB, tans R3 000 000, eers ter sprake, omdat
die KWB-verpligting mos oorgedra is na haar as langslewende gade.

Dit werk anders as met boedelbelasting, waar aan elke persoon 'n boedelbelastingkorting
van R3 500 000 toegestaan word. Sou jy aan 'n gade bemaak, word jou ongebruikte deel
ook oorgedra en kan die langslewende gade by sy of haar dood 'n korting van tot R7 000
000 hé.

Met KWB word die oorspronklike basiskoste oorgedra. Die uitsluitingsbedrag kom een keer
verby.

Nico van Gijsen, 'n gesertifiseerde finansiéle beplanner en belastingpraktisyn, is
besturende direkteur van Finlac en is 'n lid van Fisa en die FPI. Lesers kan navrae
aan hom stuur deur te skryf aan nico@finlac.com.

weekliks@rapport.co.za

